Թեմա 4 - Լուծումների մշակում (մտագրոհ)
Մոդուլ՝ Հիմնախնդիրների լուծում և որոշումների կայացում
Դասի տևողությունը՝ 45 րոպե
Դասի հերթականությունը՝ 4 (ութ դասերից)
Նպատակ
Սովորողները զարգացնում են ստեղծագործական մտածողությունը և համագործակցության հմտությունները՝ սովորելով գտնել տարբեր ու իրագործելի լուծումներ նույն խնդրի համար։ Մտագրոհի միջոցով նրանք կսովորեն ազատ արտահայտել գաղափարներ, համադրել դրանք և տեսնել, որ ամեն հիմնախնդիր ունի բազմաթիվ հնարավոր լուծումներ։
Վերջնարդյունքներ
Դասի ավարտին սովորողը՝
· Նշում է մտագրոհի հիմնական կանոնները։
· Առաջադրում է առնվազն 4 տարբեր լուծում նույն խնդրի համար։
· Համագործակցում է խմբում՝ լսելով և զարգացնելով այլոց գաղափարները։
· Ընտրում է առավել իրատեսական կամ նորարարական լուծումը և հիմնավորում է ընտրությունը։
Ակնկալվող գիտելիք
· Բացատրում է մտագրոհի նպատակը՝ նշելով, որ առաջին փուլում կենտրոնանում ենք հնարավորինս շատ գաղափարներ ստանալու վրա (ոչ թե անմիջապես կատարյալ լուծում գտնելու վրա)
· Նշում է առնվազն երկու գործիք, որոնք օգնում են խմբային գաղափարների հավաքագրմանը։
· Գիտակցում է, որ լուծումների ընտրության փուլում կարևոր են համագործակցությունն ու ստեղծագործական մոտեցումը․ բազմազանություն ապահովելը մեծացնում է լուծման հաջողության հավանականությունը
Անհրաժեշտ նյութեր
· Թուղթ (A4 կամ թղթապանակից մի էջ)
· Գունավոր կպչուն թղթեր կամ սովորական սթիքերներ
· Մարկերներ / գրիչներ
· Գրատախտակ կամ մեծ պաստառ (լուծումների հավաքման համար)
· Ըստ հնարավորության՝ հեռախոս՝ լուսանկարելու կամ ձայնագրելու համար։
Գործնական առաջադրանքներ
Առաջադրանք 1․ Խնդրին լուծումների մշակում (մտագրոհ, մակարդակ՝ պարզ-միջին)
 Նպատակ․ Սովորողները սովորում են կիրառել մտագրոհի կանոնները՝ հնարավորինս շատ լուծումների գաղափարներ առաջ քաշելու համար։
Գործընթաց.
Քայլ 1 -  Ներածություն (5 րոպե)
Ուսուցիչը հիշեցնում է նախորդ հանդիպումներին ընտրված հիմնախնդիրներից որևէ մեկը և ամփոփում դրա էությունը՝ նախորդ դասերի շրջանակում։
Մտագրոհի հիմնական կանոնները՝

Քայլ 2․ Թիմային պայմանագիր (Team Contract) - 5 րոպե
Նախքան մտագրոհը սկսելը, յուրաքանչյուր խումբ արագ ձևակերպում է իր «թիմային պայմանագիրը»․
· Յուրաքանչյուր ոք խոսում է հերթով։
· Չկա քննադատություն կամ ծաղր։
· Յուրաքանչյուր գաղափար արժե լսել։
· Թիմի նպատակը՝ քանակը նախքան որակը։
Խմբերը գրանցում են պայմանագիրը պաստառի վրա և կախում են այն իրենց աշխատանքային տարածքում։
Ուսուցիչը հիշեցնում է, որ այս պայմանագիրը կօգնի պահպանել թիմային մոտիվացիան և հավասար մասնակցությունը։
Քայլ 3 -  Մտագրոհ (10 րոպե)
· Յուրաքանչյուր խումբ (նախորդ դասերի խմբերով) նստում է շրջանաձև, թղթի կամ պաստառի կենտրոնում գրում է իր ընտրած հիմնախնդիրը։ 
· Յուրաքանչյուր սովորող հերթով առաջարկում է մեկ լուծման տարբերակ։ Գաղափարները արագ գրվում են թղթի վրա՝ առանց քննարկման։
· Օրինակ՝ մաքրման ակցիա, տեղեկատվական պաստառներ, մրցույթ, հավաքման կետեր և այլն։
· Ուսուցիչը հիշեցնում է․ «Այս փուլում գաղափար չենք գնահատում․ կարևոր է քանակը»։
	Ուղղորդում ուսուցչի կողմից (ըստ անհրաժեշտության)

	Եթե խումբը կանգ է առնում, ուսուցիչը տալիս է պարզ հարցեր․
· «Ի՞նչ կարելի է անել քիչ ռեսուրսներով»
· «Ինչպե՞ս կարող ենք ներգրավել ընկերներին կամ համայնքը»
· «Կարո՞ղ ենք որևէ գաղափար փոխառել այլ ոլորտից»։



Քայլ 3 -  Գաղափարների խմբավորում և կապերի կառուցում (10 րոպե)
· Յուրաքանչյուր խումբ վերցնում է իր բոլոր գրված գաղափարները (թղթիկներ, սթիքերներ կամ պաստառի վրա գրված տարբերակներ) և սկսում է դասավորել ու կապեր ստեղծել՝ հասկանալու համար, թե ինչ ընդհանուր ուղղություններով են իրենց առաջարկները զարգանում։
Քայլ 4 - «Կարեկցանքի միկրո փուլ» (5 րոպե)
Նպատակը` Մտագրոհի հիմնական փուլից անմիջապես առաջ կամ ընթացքում կատարել 5-րոպեանոց արագ «դադար»՝ իրական օգտատիրոջ կամ շահառուի տեսանկյունից մտածելու համար։ Սա օգնում է բացահայտել նրանց թաքնված կարիքներն ու սահմանափակումները, որպեսզի թիմի գեներացրած հաջորդ գաղափարներն ավելի կենսունակ և իրատեսական լինեն։
Դերերի ընտրություն (1 րոպե)
· Յուրաքանչյուր խումբ արագ ընտրում է մեկ հիմնական շահառուի (պերսոնայի) դեր, որի վրա կենտրոնանալու է։
· Օրինակներ՝ ծնող, տնօրեն/ղեկավար, շարքային օգտատեր, համայնքի ներկայացուցիչ և այլն։
2. Դերի մարմնավորում (2 րոպե)
· Խմբի անդամներից մեկը ստանձնում է ընտրված դերը։
· Նա պետք է բարձրաձայն, առաջին դեմքով («Ես՝ որպես ծնող...») պատասխանի հետևյալ ուղղորդող հարցերին (յուրաքանչյուրին 2-3 նախադասությամբ)։
· «Որպես [Դերի անունը], ո՞րն է իմ գլխավոր ցավակետը այս խնդրում»: (Ի՞նչն է ինձ ամենաշատը մտահոգում կամ խանգարում։)
· «Ի՞նչ լուրջ խոչընդոտ կամ սահմանափակում ես ունեմ»: (Օրինակ՝ ժամանակի սղություն, բյուջե, տեխնիկական գիտելիքների պակաս, կանոնակարգեր։)
· «Ի՞նչը իսկապես ինձ կմոտիվացներ աջակցելու այս լուծմանը»: (Ի՞նչն ինձ կհամոզեր, որ սա արժեքավոր է։)
3. Կարիքների արագ արձանագրում (2 րոպե)
· Մինչ մեկ անդամը խոսում է իր դերից, թիմի մնացած անդամները լուռ լսում են և կպչուն թերթիկների (սթիքերների) վրա արագ գրառում են լսած հիմնական մտքերը։
· Յուրաքանչյուր թերթիկի վրա պետք է լինի մեկ միտք՝ այն դասակարգելով որպես.
· Նոր կարիք/Պահանջ (Մի բան, որ մինչ այս չէինք նկատել)
· Սահմանափակում/Ռիսկ (Մի բան, որը կարող է խանգարել մեր լուծմանը)
· Մոտիվատոր/Հնարավորություն (Մի բան, որը շատ կարևոր է այս դերի համար)
4. Անմիջական վերադարձ մտագրոհին 
· Վարժության ավարտին թիմը վերցնում է այս նոր գրառված 3-5 հիմնական թերթիկները (կարիքները/ռիսկերը)։
· Դրանց հիման վրա անմիջապես գեներացնում և իրենց հիմնական մտագրոհի (Քայլ 3) տախտակին են ավելացնում 3-5 նոր, ավելի թիրախային գաղափար։
Քայլ 5 - Գաղափարների խմբավորում ըստ բնույթի
· Խմբերը բաժանում են գաղափարները հիմնական գործողությունների տեսակների հիման վրա։ Այս բաժանումը կարող է տարբեր լինել ըստ թեմայի, բայց ուսուցիչը կարող է հուշել հետևյալ 4 ընդհանուր ուղղությունները՝
· Վարքային լուծումներ -  այն գաղափարները, որոնք փոխում են մարդկանց վարքագիծը կամ վերաբերմունքը։
Օրինակ՝
· «Աշակերտները կարող են հերթապահել աղբի հավաքման օրերին» (բնապահպանական),
· «Կրթության մեջ խրախուսել պատասխանատու տեխնոլոգիական օգտագործում» (տեխնոլոգիական),
· «Համայնքում կազմակերպել փոխօգնության նախաձեռնություններ» (սոցիալական)։
· Կազմակերպական լուծումներ -  այն գաղափարները, որոնք պահանջում են համակարգված գործողություն՝ դպրոցից, համայնքից կամ որևէ կառույցից։
Օրինակ՝
· «Դպրոցում սահմանել շաբաթական մաքրման գրաֆիկ»,
· «Համայնքը կարող է ստեղծել կամավորական ակումբ»,
· «Տեղական վարչությունը կարող է ապահովել վերամշակման կետեր»։
· Տեղեկատվական և կրթական լուծումներ -  կապված են իրազեկման, ուսուցման կամ հաղորդակցության հետ։
Օրինակ՝
· «Պաստառներ՝ աղբի տեսակավորման մասին»,
· «Կարճ տեսանյութեր՝ հակաբուլինգի մասին»,
· «Ուսումնական արշավ՝ գյուղի ջրի խնայման թեմայով»։
· Նյութական կամ տեխնիկական լուծումներ - պահանջում են որոշակի ռեսուրս, նյութ, կամ գործիք։
Օրինակ՝
· «Դպրոցում տեղադրել ջրախնայող սարքեր»,
· «Համայնքային գրադարանի անկյունը նորոգել»,
· «Տեղադրել լրացուցիչ աղբամաններ կամ տեխնիկա»։
· Այս դասավորությունը թույլ է տալիս տարբեր ոլորտների խմբերին տեսնել իրենց գաղափարների բազմազանությունը և հասկանալ՝ որ ուղղությունն է գերակշռում իրենց մոտ։
Կապերի կառուցում («Գաղափարների քարտեզ»)
· Խմբերը վերցնում են իրենց դասավորված գաղափարները և պաստառի վրա սկսում են դրանք կապել նետերով կամ գծերով, ցույց տալով՝
· որ գաղափարներն են իրար լրացնում,
· որոնք կարելի է անել զուգահեռ,
· և որոնք նախապայման են մյուսների համար։
Օրինակ՝
· «Տեղադրել աղբամաններ» → «Կազմակերպել տեղեկացման արշավ» → «Խրախուսել աշակերտական հերթապահություն»։
· Այդպես ստացվում է «Գաղափարների քարտեզ» կամ «Լուծումների ծառ», որտեղ երեւում է, թե ինչպես են տարբեր մոտեցումները միավորվում մեկ ընդհանուր նպատակի շուրջ։
Քայլ 6 -   Լուծումների դասակարգում (10 րոպե)
· Ըստ տեսակի դասակարգումից հետո, ուսուցիչը նշում է, որ սովորողները սկսում են դասակարգել իրենց լուծումները ըստ իրագործելության՝ փորձելով հաշվի առնել ռեսուրսները։ 
· Յուրաքանչյուր գաղափար գրվում է թղթի կամ պաստառի անկյունում։
Կարելի է տարբեր գույներ օգտագործել՝ օրինակ․
· կանաչ՝ արագ իրագործելի, պահանջում է փոքր ռեսուրս,
· դեղին՝ ժամանակատար, ռեսուրս պահանջող
· կարմիր՝ ավելի ստեղծագործական, նորարարական։
· Ժամանակի ավարտին խմբերը հաշվում են իրենց բոլոր գաղափարները, ներկայացնում և նշում՝ որոնք են ստեղծագործական, որոնք՝ իրագործելի և որոնք ժամանակատար։
Արդյունք․
Ստացվում է գունավոր «գաղափարների պատ» կամ պաստառ, որը կարելի է պահել հաջորդ դասի համար՝ «Լուծումների համեմատում և գնահատում» թեմայի մեկնարկին։
Ուսուցչի դերը
· Ներկայացնել և բացատրել մտագրոհի կանոնները պարզ օրինակներով։
· Ստեղծել վստահելի և ազատ միջավայր՝ առանց քննադատության։
· Շրջել խմբերով, խրախուսել «բոլորը մասնակցեն» մոտեցում։
· Օգնել ձևակերպել հակիրճ և հստակ գաղափարներ։
Սովորողների դերը․
· Համագործակցել թիմում՝ գաղափարները դասավորելու և կապեր ստեղծելու ընթացքում։
· Նկատել ընդհանուր թեմաներ, կրկնվող մոտեցումներ կամ նոր ուղղություններ։
· Պահպանել իրենց «գաղափարների քարտեզը»՝ որպես հաջորդ դասի մեկնարկային նյութ։
Տնային առաջադրանք
Ընտրիր խմբում առաջ քաշած լուծումներից մեկը և գրիր կարճ նկարագրություն՝ ինչպես կփորձեիր այն կյանքի կոչել։
Կառուցվածք՝
1. Հիմնախնդիրը (1 նախադասությամբ)
2. Առաջարկվող լուծումը (1–2 նախադասությամբ)
3. Իրագործման քայլերը (3–4 կետով)
4. Ակնկալվող փոփոխությունը կամ ազդեցությունը (1 նախադասությամբ)
Ծավալ․ մինչև կես էջ (5–7 նախադասություն):
	Օրինակ՝

	Խնդիրը՝ Դպրոցական բակում շատ աղբ է կուտակվում։
Լուծումը՝ Կազմակերպել աշակերտական հերթապահություն շաբաթական մեկ անգամ։
Քայլերը՝
1. Նշանակել պատասխանատու խմբեր ըստ դասարանների։
2. Տեղադրել պաստառներ մաքրության պահպանման մասին։
3. Մաքրման օրը հրապարակել լուսանկարներ և խրախուսել մյուսներին։
Ակնկալվող արդյունքը՝ Բակը կմնա մաքուր, և աշակերտները կմասնակցեն համայնքային գործին։



Ինքնագնահատում
Դասի ավարտին ուսուցիչը կազմակերպում է արագ ինքնագնահատում՝ պարզ, ակտիվ ձևով։
Մեթոդ․ «Գունային ազդանշաններ» կամ «Բռունցք և մատներ»
Ուսուցիչը խնդրում է բոլորին միաժամանակ ցույց տալ իրենց վստահության մակարդակը թեմայի վերաբերյալ․
· ✊ Բռունցք - «Դեռևս չեմ հասկացել, դժվարանում եմ գաղափարներ առաջ քաշել»
· ☝️ 1 մատ - «Մի քիչ եմ հասկացել, բայց դեռ օգնության կարիք ունեմ»
· ✋ Բաց ձեռք (5 մատ) - «Լիովին հասկացա և կարող եմ բացատրել ուրիշին էլ»
Այնուհետև ուսուցիչը հարցնում է՝
· «Ի՞նչն էր հեշտ կամ հետաքրքիր մտագրոհի ընթացքում»
· «Ի՞նչ սովորեցիր թիմային աշխատանքից»
· «Ինչպե՞ս կօգտագործես այս մեթոդը այլ հիմնախնդիրների լուծման ժամանակ»
Ուսուցիչը ամփոփում է դիտարկումները և նշում իր դիտարկումները խմբերի ու սովորողների ընդհանուր աշխատանքի վերաբերյալ։ 
Գնահատման թերթիկ ուսուցչի համար
Թեմա․ Լուծումների մշակում (մտագրոհ)
Տևողություն․ 45 րոպե
Ուսուցիչ․ _______________________
Ամսաթիվ․ _______________________

Քանակական գնահատում (0–3 միավոր յուրաքանչյուր ցուցանիշի համար)
	Ցուցանիշ
	0
	1
	2
	3

	1. Սովորողը մասնակցում է մտագրոհի գործընթացին
	☐
	☐
	☐
	☐

	2. Առաջադրում է առնվազն 4 տարբեր գաղափար
	☐
	☐
	☐
	☐

	3. Հետևում է մտագրոհի կանոններին (առանց քննադատության, թիմային աշխատանք)
	☐
	☐
	☐
	☐

	4. Խմբավորում և կապեր է ստեղծում գաղափարների միջև
	☐
	☐
	☐
	☐

	5. Դասակարգում է գաղափարները ըստ իրագործելիության և ստեղծագործականության
	☐
	☐
	☐
	☐

	6.Թիմը հետևում է «պայմանագրի» կանոններին (բոլորը խոսում են, գաղափարները ընդունվում են բաց)
	☐
	☐
	☐
	☐


Առավելագույն միավոր՝ 15
Աշակերտի միավոր՝ ____ / 15
Որակական դիտարկումներ (ուսուցչի կողմից լրացվում է)
· Աշակերտի մասնակցությունը քննարկումներին ________________________
· Թիմային համագործակցություն և հաղորդակցություն ________________
· Գաղափարների բազմազանություն և նորարարություն ________________
· Լուծումների հիմնավորվածություն և իրատեսականություն ____________
· Բարելավման ոլորտներ _______________________________________
Ամփոփում․
Ուժեղ կողմեր _________________________________________
Բարելավման ուղղություններ _______________________________


Չկա սխալ գաղափար։


Յուրաքանչյուր միտք արժեքավոր է, նույնիսկ եթե թվում է անիրագործելի։


Չի թույլատրվում քննադատություն։


Ոչ ոք չի դատում կամ մերժում ուրիշի գաղափարը առաջին փուլում։


Քանակը՝ որակի նախապայման է։


Նախքան ընտրելը՝ փորձիր հնարավորինս շատ գաղափարներ առաջադրել։


Կառուցիր ուրիշի գաղափարի վրա։


Կարող ես շարունակել կամ զարգացնել այն, ինչ ասաց քո թիմակիցը («Այո՛, և եթե նաև…» ձևով)։


Գրիր ամեն ինչ, նույնիսկ անսովոր տարբերակները։


Երբեմն հենց տարօրինակ մտքերն են դառնում ամենաօգտակար լուծումները։




1

